
Кириш 

Урбанизация – жамият ҳаётида шаҳарларнинг ижтимоий, иқтисодий, сиёсий, 

маънавий-маданий роли ошиб боришининг тарихий жараёни [3; 415] ҳисобланиб, у, 

бугунги замон ижтимоий-сиёсий жараёнларининг узвий қисмига айланиб улгурди. 

Ривожланган ва ривожланаётган давлатлар, шу билан бирга учинчи дунё ўлкаларида 

ҳам аҳоли шаҳарларга интилмоқда. Бугун ҳатто энг қолоқ давлатларда ҳам камида битта 

нисбатан яхши ривожланган марказ — пойтахт борки, миллионлаб одамлар, асосан 

ёшлар қулай яшаш шароити, доимий даромад, қолаверса, бахт ва омад қидириб у ерга 

талпинади. Бу жараён Ўзбекистонни ҳам четлаб ўтмаган. Ҳозирги вақтда 

фуқаролармизнинг кўпчилиги шаҳарга кўчиб ўтиш ва у ерда фаолият олиб бориш 

ҳақида кўп ўйламоқда. 

Адабиётлар таҳлили ва методология 

Шаҳарларда экологик холатни яхшилаш, юзага келиши мумкин бўлган хавф-

хатарларни олдиндан белгилаш, улардаги муаммолар хусусиятларини ўрганиш бўйича 

президентимиз Шавкат Мирзиёевнинг Миллий тараққиёт йўлимизни қатъият билан 

давом эттириб, янги босқичга кўтарамиз асарида [1; 255] шунингдек, Д. Ёрматованинг 

Экология ва атроф муҳитни ҳимоя қилиш [2; 123] китобларида ва бошқа адабиётларда 

муаммолар ёритилади. 

Мақолани ёритишда анализ, синтез, таққослаш каби методлардан фойдаланилди. 

Муҳокама 

Таъкидлаш жоиз сўнгги йилларда мамлакатимиз шаҳарларининг кенгайиши, 

аҳолининг қишлоқдан шаҳарга кўчиб ўтишининг ортиши урбанизация жараёнларининг 

тезлашишига олиб келди ва тилимизда янги тушунча “урбоэкология”нинг пайдо 

бўлишига сабаб бўлди. Мазкур тушунча лотин тилидаги urbs – аҳоли пункти, ekolog – 

экология бўлиб, шаҳар экологияси демакдир. Урбоэкология нафақат шаҳарларнинг 

экологик жиҳатдан тарихий ривожланиш жараёни, балки инсониятнинг шаҳарлар 

табиатини асраш, яшил ҳудудларни кенгайтириш, шаҳар муҳитининг инсон соғлиғи ва 

фаолиятига таъсирини ҳам ўрганади. 

Ҳозирги вақтда мамлакатимиз шаҳарларининг асосий муаммоларидан бири 

экология ва унинг салбий оқибатлар ҳисобланади. Хусусан тоза сув, чиқинди ташиб 

кетиш, эпидемиялар, транспорт зичлиги муаммоси, ҳавонинг хаддан ташқари 

ифлосланиши шаҳарларимиз олдида турган асосий муаммоларга айлангани рост. 

Таъкидлаш жоиз ҳозирги вақтда шаҳарларда тоза ичимлик суви билан 

таъминлаш муаммога айланганини инкор этиб бўлмайди. Чунки ушбу соҳадаги 

хабарлар ижтимоий тармоқларда ёритилиб келинмоқда. Хўш бу муаммо қандай келиб 

чиқмоқда ва уни баратараф этса бўладими? Бунинг учун нималар қилиш керак? 

Аввало муаммолар негизига тўхталиб ўтсак. Бугунги кунда кўп қаватли 

уйларнинг ертўлаларидаги кранлардан яширинча уланиб олиб томорқаларни суғориш 

холатлари ҳам йўқ эмас. Бу эса ўз навбатида кейинги кўп қаватли уйга ёки ўша уйнинг 

юқори қаватига ичимлик сувининг етарли босимда бормаслигига сабаб бўлмоқда. 

Бундай холда қўшнилар бир-бирини эмас сув етказиб бериш бўлимини ва унинг 

https://doi.org/10.47390/A1342V3I4Y2023N17

технологиялари эскирганликда айбламоқда. Энди уни бартараф этиш бўйича таклиф 

киритамиз. Бунинг учун умумий қилиб айтганда аҳолининг экологик ва ичимлик 

сувидан унумли фойдаланиш маданиятини ошириш даркор. Яъни одамларда ичимлик 

суви ва оқава сувни фарқлаш хамда фойдаланишда меъёрларга амал қилишни 

ўргатишимиз керак.  

Энди шаҳар худудида тоза ичимлик сувининг таркибини аниқлаш масаласига 

тўхталсак. Ичимлик сувининг тоза эканлигини қандай йўллар билан аниқлаш мумкин? 

Шаҳар ҳудудида сувнинг тозалигини аниқлашнинг усули, бу унда майда тирик 

организмларнинг бўлишидир. Агар шундай тирик организмлар бўлмаса, демак, унинг 

таркиби жуда ҳам кимёлашган. Агарда сувда қизил, вертикал равишда сузадиган қувур 

қуртларини кўрсангиз, албатта эҳтиёт бўлиш зарур. Бу сувни нафақат ичиш, балки унда 

чўмилиш ҳам мумкин эмас. Чунки унинг таркибида азот кўп бўлиб, мазкур қуртлар 

айнан ушбу кимёвий модда билан озиқланишади. Азот эса оқава сувларда кўп бўлади [6; 

1].  

Умуман олганда ҳозирги вақтда шаҳарларда тоза ичимлик суви муаммосини 

олдини олиш учун юқорида таъкидлаганимиздек фуқароларнинг сувдан фойдаланиши 

маданиятини оширишимиз, уларнинг тафаккурида исроф деган тушунчани тўғри 

сингдиришимиз керак бўлади. Бунинг учун қуйидаги тарғибот ишлари олиб боришимиз 

керак. 

1. Сувдан унумли фойдаланимиз; 

2. Ичимлик суви – ҳаёт манбаи; 

3. Сувни исроф қилиш – ҳаётга беписанд қарашдир; 

4. Сув - чекланган энг зарурий неъмат; 

Экспертлар, транспорт муаммолари ҳам авж олаётганини таъкидлаб ўтди. Бир 

қарашда улкан ҳудуд ягона шаҳарга айланиши транспорт боғламаларини яхшилаши 

керакдек. Аслида эса мунтазам тирбандликлар, жамоат транспорти воситалари 

етишмовчилиги йирик шаҳарлар ичида ҳаракатланишни қийинлаштирмоқда. Айниқса 

мамлакатимизнинг йирик шаҳарларидаги тирбандликлар, жамоат транспортининг 

кечикиб келиши холатлари баъзи ноқулайликларни келтириб чиқараётганлиги сир 

эмас. Тошкент шаҳрида охирги йилларда транспорт ҳаракатини яхшилаш учун бир неча 

катта кўприклар ва айланма йўллар қурилмоқда. Лекин бу ишларнинг боришига 

қарамасдан шаҳар кўчаларида тирбандлик пайдо бўлди, бунга сабаб ҳар куни шаҳар 

кўчаларига янгидан камида 100 дона машина қўшилмоқда, ҳисобласак, ўн кунда бу 

машиналар сони 1000 донага етади. Ушбу машиналардан атмосферага ташланадиган 

заҳарли газлар миқдори Тошкент шаҳрида “Смог” ҳосил бўлишига олиб келди [4; 1]. 

Умуман олганда транспортлар ҳаётимизни баъзи жабхаларда осонлаштиришга 

хизмат қилаётган бўлса баъзан унинг турли ижтимоий муаммолари сонини 

орттирмоқда. Улардан чиқаётган тутунлар эса ҳавонинг ифлосланишига замин 

яратмоқда. Шу билан бирга транспорт воситаларидан чиқаётган тутунлар шаҳар 

ҳавосининг маълум даражада исишига сабаб бўлаётганини ҳам инкор этиб бўлмайди. Бу 

холатда улар йирик заводлар томонидан ҳавога чиқарилаётган турли газларнинг 

ишларинин давом эттираётгани хизматчилари кабидир. Савол пайдо бўлади. 

Транспортлардан чиқарилаётган ис газларини олдини олиш шаҳар экологиясини асраб 

қолиш учун нималар қилиш даркор.  

Биринчидан, транспортлардан чиқаётган тутунлар учун фильтр ўрнатиш 

мақсадга мувофиқ. 

Иккинчидан, электромобиллардан фойдаланишга ўтиш яхши самара беради. 

Учинчидан, шаҳарларда ҳафтада бир кун “автомобилларсиз кун” тадбирини 

ўтказишни анъанага айлантириш керак. 

Тўртинчидан, фуқароларни велосипеддан фойдаланишга тарғиб қилиш ва 

бунинг учун велосипед йўлкалари қуриш зарур бўлади. Бу соғлиқ ва эколгия учун 

фойдалидир. 

Албатта автомобиль йўли четларига махсус велосипед учун йўлаклар ажратиш оз 

бўлсада шаҳар ҳавосининг тозалигига аҳоли томонидан қўшилган ҳисса бўларди. Чунки 

велосипедни пиёдалар йўлагида ҳайдаш пиёдаларга ҳалақит берса, автомобиль йўлида 

ҳайдаш ҳаёт учун хавфлидир.  

Тошкент шаҳри аҳолиси 2022 йилнинг 17 октябрида чанг туфайли нафас ололмай 

қолган, мутасаддилар ушбу жараёнда ҳеч қандай чора қўллай олмагани эслаш кифоя 

фикримизча. Бу борада “Ўзгидромет” берган маълумот юқоридаги фикрларни 

асослайди. 

Мазкур чанг-тўзон муносабати билан “Ўзгидромет” Тошкент шаҳри аҳолиси ва 

меҳмонларига қуйидагиларга амал қилишни тавсия этганлиги эътиборга лойиқ: 

1. Имкони борича, уйдан чиқмасликка ҳаракат қилиш керак. 

2. Кўчада бўлганда, албатта тиббий ниқоб тақиш ва уни ҳар бир соатда 

алмаштириш лозим. 

3. Нафас қайтиши, бурун битиши, акса уриш, тумов, кўзлар қизариши ва 

қичишиши, томоқда қаттиқ қичишиш, йўтал пайдо бўлганда зудлик билан аллерголог 

шифокорга мурожаат қилиш лозим. 

4. Тузли эритмада бурун ва томоқни чайиш, ойналарни ёпиқ ҳолатда сақлаш, 

ойналар олдида ҳўл сочиқларни ёйиб қўйиш тавсия этилади [5; 3]. 

Тошкентдаги бу каби ҳолатлар 4-ноябрь куни ҳам такрорлангани матбуот 

саҳифалари ҳамда ижтимоий тармоқларда акс этган. Шунга ўхшаш жараёнлар 

республиканинг бошқа худудларида ҳам кузатилганини айтиш мумкин. 

Мутахассисларнинг фикрига кўра 4 ноябрь куни кечқурун Тошкентда кузатилган 

ғайриоддий чанг-қумли туманга шамолнинг кучайиши натижасида тупроқнинг жуда 

қуриб қолган устки қатлами кўтарилиши сабаб бўлди [7; 2]. Бундан шу нарса 

англашиладики экологияга зарар етказиш бу билан тугамайди, балки, бошқа шаклдаги 

муаммоларни очиб беради. Таққослаш учун ижтимоий тармоқда чангланиш бўйича 

холат эълон қилиниб Тошкент биринчи ўринда эканлиги кўрсатилаган. 

Натижалар 

Бизга маълум бўлишича шаҳарда ҳаво тозалиги ўсимликлар ярусига боғлиқ. 

Майсалар ердан кўтарилаётган чангни, буталар машиналарнинг ис газларини, 

дарахтлар юқори қисмдаги чанглар ва газларни тутиб қолади. Дарахтлардан албатта 

юзаси кенг бўлган турлари, яъни чинор, қайрағоч, каштан, эман ва бошқалар ҳам чанг 

ҳам ис газларини тутиб қолиш қобилияти юқори бўлганлиги сабабли уларни 

кўпайтириш яхши натижа беради. Шунинг учун ҳам қадимдан ота-боболаримиз чинор 

экишган.  

Чинор нафақат соя берибгина қолмай, ҳавони чангдан тозалаган, унинг 

илдизлари танасига кўп сув йиғиши сабабли жазирама иссиқда атрофида ўзига хос 

ижобий микроиқлим ҳосил қилган. Бундан ташқари чинорлар Марказий Осиёнинг барча 

республикалари иқлимига хос бўлган жазирама иссиқдан ҳам асрайди. Соясида ўзига хос 

микроиқлимни юзага келтиради. Инсоннинг кайфиятини кўтаради. Игнабаргли 

дарахтлар бу вазифани тўлиқ уддалай олмайди. Албатта, дарахтлар кўпроқ чангни 

ютишлари учун ёмғир кам бўлганлиги сабабли уларнинг япроқларини вақти вақти 

билан ювиб туриш зарур.  

Ҳозирги вақтда шаҳарларимиз ва мамлакатимизнинг деярли барча аҳоли 

манзилларида нафақат ободонлаштириш ходимлари, балки ҳовлиларда ҳам ер бағирлаб 

ўсган майсаларни томири билан юлиб олиб, тупроқни супириб, сув сепишади. Аммо 

Ўзбекистонда кун иссиқ бўлганлиги сабабли, ер тезда қуриб чанг кўтарилади. Майсалар 

эса ана шу чангни ушлаб қолишади. Шу сабабли аҳоли пунктларида айнан 

майсазорларни кўпайтириш мақсадга мувофиқдир. Сўнгги йилларда шаҳарларимизда 

йўл ва кўп қаватли уйлар атрофига экилган “тирик тўсиқ”лар, яъни буталарни кесиб 

ташлаш ҳолати кузатилмоқда. Бу ўз навбатида болаларда нафас йўллари 

касалликларни, аллергияни олиб келиши эхтимолини оширмоқда. Чунки буталар бўйи 

узун бўлмаган болаларни биринчи галда чанг ва ис газларидан ҳимоя қилади.  

Ҳаводаги зарарли моддаларни тутиб қолувчи йирик япроқли дарахтлар, яъни 

чинор ва қайрағочлар кесилиб, ўрнига игна баргли манзарали дарахтларнинг экилиши 

эса шаҳар ҳавосини қадимдан ўстирилган чинорларнинг ўрнини боса олмайди [6; 2].  

Шаҳарлармизда қанча боғлар, майсазор ва бутазорлар кўп бўлса, шунча 

инсоннинг яшилликдан кўзи қувнайди, уларнинг сояси жазирама иссиқдан, буталар 

шамолда кўтариладиган чангдан асровчи восита бўлиб хизмат қилибгина қолмай, 

қушларнинг асосий озуқаси ҳисобланган ҳашаротларнинг кўпайиш макони ҳамдир.  

Айтиш жоиз бугунги кунда шаҳарларимизда яшил майдонларнинг янгиланиши 

ва кўпайтириш жараёни кетмоқда. Кўп дарахтлар айнан шаҳарнинг сув, канализация, 

иссиқлик қувурлари ўтган жойларда экилгани сабабли, уларни таъмирлаш учун 

дарахтларни олиб ташлашга тўғри келмоқда. Шаҳар қурилишининг бош режаси мавжуд 

бўлиб, бугунги кунда айнан ана шундай инфратузилмалар устига кўп йиллик 

дарахтларни экмаслик зарур. Айтиш жоизки, бугунги кунда пойтахтимиз Тошкентда ҳар 

бир кишига 49 метр квадрат яшил майдон тўғри келади. Бу инсон саломатлигини асраш 

учун зарурдир.  

Игна баргли дарахтларнинг чангни ушлаб қолиш қобилияти кўпроқ бўлиб, улар 

ўзига хос микроиқлимни ҳам юзага келтиради. Шу сабабли игнабарглилар, бундан 

ташқари каштан сингари бошқа манзарали дарахтларни шаҳарда экиш мақсадга 

мувофиқдир. “Тирик тўсиқларга” келадиган бўлсак уларнинг ўрнига эстетик жиҳатдан 

чиройли бўлган, шаҳарни шовқин ва чангдан асровчи буталарни экиш жараёни 

кетмоқда.  

Хулоса 

Хулоса ўрнида айтиш мумкинки шаҳарлар экологиясини асраш ва 

ривожлантириш нафақат мутасадди ташкилотлар, балки ҳар бир фуқаронинг 

зиммасидадир. Унинг асосини дарахт ва буталар ташкил этишини инобатга олсак, 

дарахтларнинг қайси турлари кўпроқ шаҳарга мос келишини аниқлаш биологлар 

зиммасидадир. Фуқароларимиз тафаккур тарзини ўзгартиришимиз, юзага келаётган 

муаммоларга нисбатан дахлдорлик хиссини туйдиришимиз, уларнинг ҳаётида шаҳар ва 

унинг имкониятлари чексиз эмаслигини тушунтиришимиз, худо берган неъматлардан 

унумли фойдаланишга ўргатишимиз керак бўлади. Зеро тафаккурнинг ўзгариши барча 

муаммоларга реал кўз билан қараш ва уларнинг олдини олишда муҳим аҳамият касб 

этади. 

